
SIARAN MEDIA 
 

MAJLIS BAKTI DISANJUNG, BUDI DIJUNJUNG KPKT, 
MENTERI NGA KOR MING RAIKAN 121 PESARA, PUJI DAN 

SIFATKAN PESARA PENJAWAT AWAM YANG SETIA 
BENTENG PEMBANGUNAN NEGARA 

 
 

KUALA LUMPUR, 16 Oktober 2026 – Kementerian Perumahan dan Kerajaan 

Tempatan (KPKT) meraikan seramai 121 warga kementerian, jabatan dan agensi 

yang telah dan bakal menamatkan perkhidmatan menerusi Majlis Malam “Bakti 

Disanjung Budi Dijunjung” KPKT Tahun 2026 yang berlangsung di M Resort & 

Hotel, Kuala Lumpur pada 15 Oktober 2026. 

  
Majlis penghargaan tahunan ini merupakan simbol pengiktirafan terhadap jasa, bakti 

dan pengorbanan warga KPKT yang telah mencurahkan khidmat bakti sepanjang 

perkhidmatan mereka dalam memperkukuh penyampaian perkhidmatan awam demi 

kesejahteraan rakyat dan pembangunan negara. 

  
Menteri Perumahan dan Kerajaan Tempatan, YB Tuan Nga Kor Ming berkata, 

kecemerlangan KPKT hari ini merupakan hasil jasa, dedikasi dan pengorbanan 

22,000 warga yang telah mencurahkan khidmat bakti dengan penuh amanah dan 

integriti. 

  
“Persaraan bukanlah pengakhiran sebuah perjuangan, sebaliknya permulaan kepada 

lembaran baharu untuk terus menyumbang kepada masyarakat dan negara. Jawatan 

mungkin ditinggalkan, namun jasa dan bakti akan terus dikenang serta menjadi 

inspirasi kepada generasi penjawat awam akan datang,” katanya. 

  
Daripada 121 warga yang diraikan, seramai 10 orang masih aktif berkhidmat dan 

bakal bersara, manakala 11 orang lagi merupakan warga yang telah meninggal dunia, 

melibatkan seorang pegawai Bahagian Pembangunan (BPJ), tujuh (7) anggota 

Jabatan Bomba dan Penyelamat Malaysia (JBPM) serta tiga (3) pegawai Jabatan 

Perumahan Negara (JPN). 

Antara yang turut diberikan penghormatan ialah Mohd Sani Harul, pegawai kanan 

JBPM yang dilaporkan hilang susulan tragedi banjir di Nepal baru-baru ini. Beliau 

merupakan antara warga yang telah menabur jasa dan bakti dalam perkhidmatan 

kebombaan dan penyelamatan negara lebih 30 tahun. Penghargaan kepada beliau 

merupakan tanda ingatan dan solidariti seluruh warga KPKT terhadap Mohd Sani 

serta keluarganya.  

 
KPKT turut menzahirkan doa dan harapan agar segala usaha mendapatkan kepastian 

mengenai keberadaan beliau dipermudahkan, di samping mendoakan agar 

keluarganya terus diberikan kekuatan dan ketabahan menghadapi dugaan ini. 

  
Secara keseluruhannya, seramai 426 warga KPKT termasuk jabatan di bawahnya 

direkodkan bersara sepanjang tahun 2026, dengan 27 daripadanya melibatkan kes 

pencen terbitan. 

  
Majlis turut menyaksikan penyampaian sijil penghargaan dan cenderahati kepada 

para pesara sebagai simbol pengiktirafan terhadap sumbangan mereka dalam 

memperkukuh kecemerlangan organisasi dan perkhidmatan awam. 

  
Selain meraikan para pesara, majlis ini juga menjadi wadah untuk mengeratkan 

hubungan silaturahim antara warga KPKT dengan bekas pegawai, di samping 

mengenang legasi perkhidmatan yang telah menyumbang kepada pembangunan dan 

kejayaan kementerian. 

  
“KPKT akan terus menghargai jasa, bakti dan pengorbanan para pesara sebagai 

inspirasi kepada generasi penjawat awam masa kini untuk meneruskan 

kecemerlangan perkhidmatan berteraskan integriti, profesionalisme dan 

kesejahteraan rakyat. Mereka adalah benteng pembangunan negara yg tercinta.” Kata 

YB Tuan Nga Kor Ming 

#MalaysiaMADANI 
#Kesejahteraan 
#StrongerTogether 
#DemiPertiwi 
#UnityInDiversity 
#RancakkanMADANI 
 
Kementerian Perumahan dan Kerajaan Tempatan (KPKT) terdiri daripada lapan Jabatan/agensi Kerajaan iaitu 1.Jabatan Bomba dan Penyelamat 
Malaysia, 2. Jabatan Perumahan Negara, 3. Jabatan Kerajaan Tempatan, 4. Jabatan Pengurusan Sisa Pepejal Negara, 5. PLANMalaysia, 6. 
Jabatan Lanskap Negara, 7. Tribunal Perumahan dan Pengurusan Strata dan 8.  Institut Latihan Perumahan dan Kerajaan Tempatan. Agensi lain 
di bawah KPKT ialah Solid Waste Corporation Malaysia (SWCorp), Urbanice Malaysia, Syarikat Perumahan Negara Berhad (SPNB) dan 
Perbadanan PR1MA Malaysia (PR1MA). 
 
Dikeluarkan Oleh :  Unit Komunikasi Korporat  

b.p. Ketua Setiausaha  
Kementerian Perumahan dan Kerajaan Tempatan  
Telefon :  03-8891 5555  l  Faks : 03-8891 5557  l  E-mel : media.ukk@kpkt.gov.my 

